ޔައުމިއްޔާ

ޢާއްމު ކޮމިޓީގެ 31 ވަނަ ބައްދަލުވުން. (24.11.2010)

ރިޔާސަތުން ވާހަކަދެއްކެވުން:

އަޅުގަނޑުގެ އިތުރުން ހުޅުހެންވޭރު ދާއިރާގެ މޫސާ މަނިކު. އަދި މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު އަދި ހިތަދޫ މެދު ދާއިރާގެ މެންބަރު މުޙައްމަދު ރަޝީދު. އާދެ، މިއަދު އެޖެންޑާކުރެވިފައި މި ވަނީ އަޅުގަނޑުމެންނަށް ލިބިފައިވާ ސިޓީއާ މެދު ގޮތެއް ނިންމުމާއި ޕާލިމެންޓްރީ ސަރވިސްގެ ވަޒީފާގެ އޮނިގަނޑާއި މަޤާމުތަކުގެ އަސާސީ ޝަރުތު. މިބައި ކުރިއަށް ގެންދިއުން. ޕާލިމެންޓްރީ ސަރވިސްގެ އޮނިގަނޑު ކުރިއަށް ގެންދިއުމުގެ މަސައްކަތް މިއަދު ކުރަން ހަމަޖެހިފައި ވަނީ. އެގޮތުން އެންމެ ފުރަތަމަ އަޅުގަނޑު ލިބިފައިވާ ސިޓީ އަށް ޖެހިލާނަން. މި ސިޓީއަކީ ވީ.ޓީ.ވީ ން އަޅުގަނޑުމެންނަށް ލިބިފައިވާ ސިޓީ އެއް. ވީ.ޓީ.ވީން މި ވިދާޅުވަނީ 11 އޮކްޓޯބަރު 2010 ގައި ރައްޔިތުންގެ މަޖިލީހުގެ ޢާއްމު ކޮމެޓީއާ އެކު ބޭއްވި ބައްދަލުވުމަށް ހަވާލާދީ ދަންނަވަމެވެ. ވީ.ޓީ.ވީ އަކީ ރައްޔިތުންގެ މަޖިލީހުގެ ޖަލްސާތައް ވަގުތުން ގަވާއިދުން ގެނެސްދޭ ހަމައެކަނި ޗެނަލަށް ވާތީ، ކޮންމެ ޖަލްސާ އެއް ވެސް ފެށުމުގެ ކުރިން ވީ.ޓީ.ވީން ސިގްނަލް ޓެސްޓުކުރަން ބޭނުންވެ އެވެ. ވީމާ، މަޖިލީހުގެ ޖަލްސާ އެއް އޮންނަ، ކޮންމެ ދުވަހެއްގެ ޖަލްސާ ފެށުމުގެ 20 ކުރިން ޖަލްސާކުރާ މާލަމުން އަޑާއި މަންޒަރު ވީ.ޓީ.ވީ ގެ ސެންޓްރަލް ސްޓޭޝަނަށް ފޮނުވާ ސިގްނަލް ޓެސްޓުކުރެވޭނެ ގޮތް ހަމަޖައްސައިދެއްވުން އެދެމެވެ. މިކަން މިގޮތަށް ހަމަޖައްސަން ބޭނުން ވަނީ މިހާރު މަޖިލީހުގެ ޖަލްސާތަކުގެ ސިގްނަލް ލިބެނީ ޖަލްސާ ފެށުމުން ކަމަށް ވާތީ އާއި ޖަލްސާ ވަގުތުން ވީޓީވީން ގެނެސްދިނުމުގައި ބައެއް ފަހަރު މަންޒަރާއި އަޑު ފޮނުވުމުގައި މައްސަލަތަކެއް ދިމާވަމުން ދާތީ، އެފަދަ މައްސަލަތައް ދިމާވުން މަދުކުރުމަށްޓަކަ އެވެ. އިޙްތިރާމް ޤަބޫލުކުރެއްވުން އެެދެން. ސޮއިކުރައްވާފައި ވަނީ ޗީފް އެގްެޒެކެޓިވް އޮފިސަރ އަމީން އިބްރާހީމް. އާދެ، އަޅުގަނޑު ފުރުޞަތު ހުޅުވާލަން. މޫސާ މަނިކު.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑުމެން ހުއްދަ ދީފައި އޮންނާނީ މަޖިލީހުގެ ޖަލްސާތައް ގެނައުން. ދެން އެ ބޭފުޅުން މި މަޖިލީހުގެ މާލަމުގައި ހިނގާ އެއްވެސް ކަމެއް އިތުރަށް މީތި ބަލާ ޓެސްޓުކޮށް ހަދާކަށް އަޅުގަނޑުމެންނަކަށް ފުރުޞަތެއް ނުދެވޭނެ. އެއީ އަޅުގަނޑަށް ވެސް އެނގޭ ޓީވީގެ މަސައްކަތްތައް ހިނގާ ގޮތް. އެ ބޭފުޅުން ހީކޮށްގެން ނުވާނެ އަޅުގަނޑުމެންނަށް ނޭނގި ހިނގާ ކަމެކޭ. ވަރަށް ސިޔާސީކޮށް ޚާއްޞަކޮށް އިދިކޮޅު ފަރާތްތައް ބޭނުންވާ ގޮތަށް ވެރިކަން ކުރާ ޕާޓީއާ އިދިކޮޅަށް ގެންނަ  ޗެނަލެއް މި ޗެނަލަކީ. އެހެންވީމާ، މަޖިލީހުގެ ޖަލްސާގައި ހިނގާ މަންޒަރުތަކާއި އަދި މިތަނުގައި ހިނގާފައި ހުރި ކަންތައްތަކަށް ވީޓީވީން ސީދާ އަޅުގަނޑުގެ ނަމުގައި ވީޓީވީގެ މީހުން ބޭރުކުރި ކަމަށް ވެސް އެ ވާހަކަދައްކާ ޚަބަރު ފަތުރާފައި އޮތް ތަނެއް އަޅުގަނޑު އެއްގޮތަަކަށް ވެސް ޤަބޫލުކަމެއް ނޫން. މިތަނުން ފޮނުވީމާ އެ ފޮނުވި ސިގްނަލެއް ހުރި ފެންވަރެއްގައި އެ މީހުން ދެއްކީމަ ނިމުނީ. އަޅުގަނޑުމެން ނުޖެހޭ އެ މީހުންގެ ޗެނަލް ތަރައްޤީކޮށް ދައްކަން ބޭނުންހާ ވަގުތަކަށް މަޖިލިސް ތެރޭގައި 20 މިނެޓު ކުރިން، 10 މިނެޓް ކުރިން ކަންކަން ކުރުމުގެ ފުރުޞަތު ގެންނާކަށް. ބައެއް ޖަލްސާތައް އެބަ ފެށޭ އެކި ފަހަރު އެކި ގަޑީގައި. އެހެންވީމާ، އެގޮތަށް ޖަލްސާތައް ފެށުމުގެ މިނެޓް ކިޔައިގެން އެއްގޮތަކަށް ވެސް ނުގެނެވޭނެ. ޖަލްސާ އަޅުގަނޑުމެން އެ މީހުންނަށް ދޭން ހުއްދަކޮށްފައި އޮންނާނީ. މިތަނުން އެދޭ ސިގްނަލެއްގައި ހުރި ފެންވަރެއް އެ މީހުންނަށް ދޫކުރެވޭ. އޭގެ ކުރީގައި މަޖިލީހުގެ ތެރޭގައި ހިނގާ އެއްވެސް ކަމެއް ޓެސްޓުކުރަން ހަދާކަށް ފުރުޞަތެއް ނުދެވޭނެ. އެއީ އަޅުގަނޑުމެން އެ މީހުންނަށް ދީފައި އޮތް ހުއްދައިން ބޭރުކަމެއް. އެހެންވީމާ، އަޅުގަނޑު ޤަބޫލުކަމެއް ނޫން ކަމަށް ވާތީ، އެ ވާހަކަ ދެއްކެވީ. އެކަން އެގޮތަށް ކުރައްވައިގެން ނުވާނެ. މަޖިލީހުގެ ހުރިހާ މެންބަރުންގެ ޙައްޤަށް އިޙްތިރާމްކުރައްވަން ޖެހޭނެ އަޅުގަނޑުމެން.
ރިޔާސަތުން ވާހަކަދެއްކެވުން:

އިތުރު ބޭފުޅަކު. ޢަޒީ.

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:
އަޅުގަނޑު ސާފުކޮށްލަން ބޭނުންވޭ ކޮން ގޮތަކަށް ކޯއްޗެއް ޓެސްޓުކުރާ ވާހަކަކަން. އެއީ އެކަން އެނގިގެން އަޅުގަނޑަށް އެއްޗެއް ދަންނަވާލެވެން އޮތީ. ދެންމެ މޫސާ މަނިކު ވިދާޅުވި ފަދައިން މަޖިލީހުން ފޮނުވާ ސިގްނަލް ޓެސްޓުކުރުންތޯ ނުވަތަ އެ މީހުން އަލުން ސިގްނަލް ފޮނުވާ ގޮތަށްތޯ. ނޫނިއްޔާ ޖަލްސާފެށުމުގެ  ކުރިން ކޯޗެއްތޯ. އެހެންވީމާ، އެއީ އަސްލުގައި އަޅުގަނޑު ސާފުކޮށްލަން ބޭނުން ވަނީ. މިހާރު ހަމައެކަނި މަޖިލީހުން ފޮނުވާ މިކޮޅުން ދޫކުރާ ސިގްނަލްތޯ އެ މީހުން ޓެސްޓުކުރަނީ. އެހެންވީމާ، އެ މީހުން ކޯޗެއްތޯ ޓެސްޓުކުރާނީ. އެކަން އަޅުގަނޑު ސާފުކޮށްލަން ބޭނުންވޭ. މީގައި މިއޮތީ ބައެއް ފަހަރު މަންޒަރާއި އަޑު ފޮނުވުމުގައި މައްސަލަ ދިމާވަމުން މި ދަނީ އެއީ މިކޮޅުން ފޮނުވާ ސިގްނަލްތައްތާއޭ. އެެހެންވީމާ، އޭގެން ރަގަނޅުކޮށްފިއްޔާ ރަނގަޅުވާނެ ނޫންހޭ، އަޅުގަނޑު ހިތަށް އަަރަނީ. އެއީ އަޅުގަނޑަށް ޓެކްނިކަލް ގޮތުން ކޮންމެވެސް އޮޅުންތަކެއް އަރާތީ. އެހެންނޫނީ އަޅުގަނޑަކަށް މިއަކާ ދޭތެރޭގައި އެއްޗެއް ބުނާކަށެއް ނޭނގެ. އެއީ އެ މީހުން ހަމަޖައްސާފައި މިއޮތީ މިކޮޅުން ފޮނުވާ ސިގްނަލް ހަމަ ކޭބަލަކުން އެ މީހުން ނަގަނީ ނޫންތޯ. އެހެންވެއްޖެކަމަށްވަންޏާ މިކޮޅުން ރަނގަޅަށް ސިގްނަލް ފޮނުވަންޏާ ރަނގަޅަށް ލިބެންޖެހޭނެތާ. އެހެންވީމާ، އެގޮތަށް އަޅުގަނޑު ޓެކްނިކަލް ކޮންމެވެސް ކަހަލަ އޮޅުންތަކެއް އަރާތީވެ، އެކަން ސާފުވާނެ ގޮތެއް ހައްދަވައިދެއްވައިފިއްޔާ ވަރަށް ރަނގަޅު.
ރިޔާސަތުން ވާހަކަދެއްކެވުން:

އަޅުގަނޑަށް ހީވަނީ މިހާރު ސިގްނަލް ފޮނުވައިދިނުމުގެ މަސައްކަތް މި ކުރައްވަނީ އެމް.އެން.ބީ.ސީ ގެ މުވައްޒަފުން. އަދި ބޭނުން ކުރެވޭ މެޝިނަރީ އާއި އިކުއިޕްމަންޓަކީ އެމް.އެން.ބީ.ސީ ގެ އެއްޗެހި ކަމަށް މިވަނީ އިނގޭތޯ. އެހެންވީމާ، މިވާ ގޮތަކީ އެމް.އެން.ބީ.ސީ އިން މި ލައިވްކުރަން ފެށީމާ އެއަށް ފަހުގައި، ލައިވް ކުރުން ނޫން ކަމަށް ވިޔަސް އަދި ރެކޯޑުކުރުން ކަމަަށް ވިޔަސް ވެސް އެމް.އެން.ބީ.ސީން އެ މަސައްކަތް އެ ލައިވް ނުވަތަ ސިގްނަލް ދޫކުރަން ފެށީމަ މި އެހެން މީހުންނަށް ސިގްނަލް މި ނެގެނީ. އެހެންނަމަވެސް އަޅުގަނޑުމެން ޢަަޒީ ހަނދުމަފުޅު ހުންނާނެ ކަންނޭނގެ އަޅުގަނޑުމެން މިކޮޅަށް ގެނައިން އެމް.އެން.ބީ.ސީ ގެ ބޭފުޅުން ވެސް. އެ ބޭފުޅުން ވެސް މިގޮތަށް އެދިވަޑައިގެންފައި އޮތުމާ އެކު ގެނައިން އަސްލު. އެކަމަކު އެމް.އެން.ބީ.ސީއާ އެއްކޮށް މި ކޮމެޓީގެ މެންބަރުން ވާހަކަފުޅު ދައްކަވާކަށް ބޭނުންފުޅެއް ނުވި އެ ދުވަހަކު. އެހެންކަމުން އެ ދުވަހު، އަޅުގަނޑުމެންނަށް އަދިވެސް މިވަނީ އެމް.އެން.ބީ.ސީ އަށް ޖަވާބު ނުދެވި. ވީޓީވީއާ ދެން ހުރި ހުރިހާ ޗެނަލްތަކަށް ޖަވާބު އެރުވި އިރުގައި އެމް.އެން.ބީ.ސީން އަދިވެސް އަޅުގަނޑުމެން ޖަވާބެއް ނުދޭ. މި ކޮމެޓީގެ ބައެއް ޢިއްޒަތްތެރި މެންބަރުން ވިދާޅުވަނީ އެއީ ޣައިރު ޤާނޫނީ ކުންފުންޏެކޭ. އެހެންވީމާ ތިމަންނަމެން އެ މީހުންނާ ވާހަކަދައްކާކަށް ނުޖެހެއޭ. ޖަވާބު ވެސް. ދެން އަދި ޣައިރު ޤާނޫނީ ކުންފުންޏެއް ކަމަށް ވިޔަސް ކޮންމެ ގޮތަކުން ވެސް އަޅުގަނޑުމެން އެ މީހުންނަށް ޖަވާބެއް ދޭންޖެހޭނެ ކަމަށް އަޅުގަނޑު މިއަދުވެސް ޤަބޫލުކުރަން. އެއީ ކޮންމެވެސް އެއްޗެކޭ ކިޔާފައި އެ މީހުންނަށް ޖަވާބެއް ދޭންޖެހޭ. އަޅުގަނޑުމެން މިކަން މިވަގުތުން މި ވަގުތަށް ހައްލުކުރެވޭނެ ގޮތަކަށް އަޅުގަނޑު ހަމަ އެމް.އެން.ބީ.ސީއާ ވާހަކަދައްކައިގެން ނޫން ގޮތަކަށް ހައްލުކުރެވޭނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެއީ ސަބަބަކީ އަޅުގަނޑުމެން މިހާރު ލައިވްކުރުމަށް މި ބޭނުންކުރާ އިކުއިޕްމަންޓާއި މެޝިނަރީ އަކީ އެމް.އެން.ބީ.ސީގެ އެއްޗެހި ކަމަށް ވާއިރު އަޅުގަނޑުމެންގެ އަމިއްލަ އެއްޗިހި ކަމަށް ނުވާތީވެ، އަޅުގަނޑުމެންނަށް މިކަން ހައްލުކޮށްދެވޭނެ ގޮތެއް ނޯންނާނެ އެ ފަރާތާ ވާހަކަނުދެކެވި އެއް. އެހެންވީމާ، އެ ކަމަށް... 
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އެހެންވީމާ ތި ވިދާޅުވަނީ ވީޓީވީން، ޓެސްޓުކުރަން އެ އުޅެނީ ވެސް އެމް.އެން.ބީ.ސީން ފޮނުވާ ސިގްނަލޭ ދެއްތޯ. އާދެ، ސާފުވެއްޖެ އިނގޭތޯ. އެހެންވީމާ، ދެން އެ މީހުން އިތުރަށް އޭތި އިތުރަށް ޓެސްޓުކުރަންޖެހޭނެ ކަމަށް އަޅުގަނޑަކަށް ވެސް ނުފެނޭ. 
(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އާދެ، އެމް.އެން.ބީ.ސީން މިހާރު ކުރަމުންދާ މަސައްކަތަކީ ކުރީގައި އެނގިވަޑައިގަންނަވާނެ މިތަނުން އެއް ދުވަހު ރޮޒައިނާ ވަރަށް ބޮޑަށް މައްސަލަ ޖެއްސެވި، މައްސަލަ އެއް އެއީ އެއްކަލަ އެމް.އެން.ބީ.ސީން އެއް ދުވަހު ނުފޮނުވާ ބެހެއްޓީ. އެ ބޭފުޅުންގެ އަތުގައި މިތަނުގައި އިކުއިޕްމަންޓާ އެއްޗެހި ހުރީ. ދެން އަޅުގަނޑުމެން އެ ބޭފުޅުން ގެނެސް އެ މީހުން ކައިރީގައި ބުނީ ކަލޭމެން ބޭނުމިއްޔަކާ ވަކި ނުފޮނުވައެއް ނުބެހެއްޓޭނޭ. ދެން އެ ދުވަހު ނިންމީ އަޅުގަނޑުމެންނަށް މިތަނަށް އިކުއިޕްމަންޓު ގަނެވެންދެކަށް ނޫނިއްޔާ އަޅުގަނޑުމެން އެ ބޭފުޅުންގެ އިކުއިޕްމަންޓް އަޅުގަނޑުމެން ގަނެ ނިމެންދެކަން އެމް.އެން.ބީ.ސީން އަޅުގަނޑުމެންނަށް އެ މަސައްކަތްކޮށްދޭ ގޮތަށް މިތަނުގައި. އަޅުގަނޑުމެންގެ ޓެކްނިކަލް މީހުން ނެތީމަ. އެކަމަކު މުޅި މަސައްކަތް ހިންގާނީ އަޅުގަނޑުމެންގެ ކޮންޓްރޯލްގެ ދަށުގައި ކަމަށާއި އަޅުގަނޑުމެން ބުނާ ގޮތަކަށް މަސައްކަތްކުރުމަށް އެއްބަސްވެގެން މަޖިލިސް ފެށުނީމަ ފީޑް ބޭރަށް ދޫކުރާ ގޮތަށް އެއްބަސްވެގެން މިހާރު އެ މަސައްކަތް އެ ހިނގަނީ. އެހެންވީމާ، އެމް.އެން.ބީ.ސީ އަކުން ވަކި އެހެން ޗެނަލަކަށް އުނދަގޫކުރާކަށް ވެސް އޭތި ހިފަހައްޓޭކަށް ވެސް މިހާރު ފުރުޞަތެއް ނޯންނާނެ. ހަމައެކަނި ވިލާ އެ ވިދާޅުވާ ގޮތަށް ލައިވްކުރާ ހަމައެކަނި ޗެނަލަށް މި އޮންނަނީ. އެހެންވީމާ، ވިލާ އަށް ވެސް އިސްކަން އެ ބޭފުޅުން އޮންނާނެ ދީފަ. އެކަމަކު އަަޅުގަނޑު ވާހަކަ އަކީ މިގޮތަށް މަޖިލީހުގެ ހަރަކާތްތައް 20 މިނެޓުގެ ކުރިއަށް ނަގައިފިއްޔާ ދެން މަޖިލީހުގެ ދޭތެރެއަކުން މިހާރު އެ މީހުންނަށް އަޅުގަނޑުމެން ހުއްދަ މި ދެނީ ސީދާ މަޖިލިސް ގެންދަން. ދެން މި ތަޅާފޮޅައިގަނެ މައްސަލަ އެއް ޖެހުނަސް އަޅުގަނޑުމެން ހުއްދަ އެއް ނުދެން އެ މަންޒަރުތައް ގެންނާކަށް ވެސް. އެހެންނޫނީ މިސާލަކަށް އަޅުގަނޑުމެން އެ މައްސަލަތައް އެ މީހުން ރެކޯޑުކޮށްގެން ދައްކައިފިއްޔާ މެންބަރުންގެ އިމްތިޔާޒަށް އަރައިގެން ކަމަށް ބެލެވޭނެ. އެނގިވަޑައިގަންނަވާނެ މަޖިލިސް ފެށުމުގެ ކުރީގައި ވެސް ބައެއް ކަންތައްތައް އެބަ ހިނގާ. އެހެންވީމާ، އެކަހަލަ ކަމެއް ނަގާ ދެއްކުމުގެ ހުއްދަ އޮޓަމެޓިކުން ދެވޭނެ މަޖިލިސް ފެށުމުގެ ކުރިއޭ ބުނެފައި އޮވެއްޖިއްޔާ. އާދެ، އެއީ މަޖިލިސް ފެށުނުކަމަށް މި ބަލަނީ، `. މަޖިލިސް ފެށުނީ. އަދި މައްސަލަ އެއް ޖެހިގެން ހުއްޓާފައިވ ެސް އަނެއްކާ މަޖިލިސް ފެށުނީ. އެހެން މި ވިދާޅުވަނީ. އެހެންވީމާ، ކޮންމެ ދުވަހަކު ހެނދުނު މަޖިލީހުގެ ޖަލްސާ ފެށުމުގެ ކުރިތޯ ނުވަތަ މަޖިސް ފެށުމުގެ ކުރިތޯ. އެވެސް މިއަކުން ޑިފައިނެއް ނުކުރެވޭ. މިއެޅެނީ މި ބުނާ ގޮތަށް ކަންތައް ކުރަން ހުއްދައެއް ހޯދަން. އަޅުގަނޑަކަށް ނުފެނޭ މިކަން ކުރާކަށް. 
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އަޅުގަނޑަށް ފެންނަނީ ހަމަ ތަފްޞީލުކޮށް ޖަވާބުދެއްވަން ވީޓީވީ އަށް މިތަނުން މިކަން ކުރާ ގޮތް. އެހެންވީމާ، މިތަނުން މިދޫކުރަނީ ޖަލްސާފެށުނީމަ، އެހާއިރުން  ފެށިގެން ޖަލްސާކަމާއި ކުރިން 20 މިނެޓް ކުރިން ވަދެ އިތުރު ކަންތައްތަކެއް ކުރަން ފުރުޞަތުދޭކަށް ނުފެންނަ ކަމަށް ޢާއްމު ކޮމެޓީއަށް ނުފެންނަ ކަމަށް. އަޅުގަނޑަށް ހީވަނީ އެހެން ކަންނޭނގެ މި. އެއީ އެ މީހުން ހަމަ ތައްޔާރުކޮށްގެން ޕްރޮގްރާމެއް ގެނައި ކަމުގައި ވީނަމަވެސް، ޕްރޮގްރާމެއް ގެނައި ކަމަށް ވިޔަސް 20 މިނެޓު ކުރިން އެ މީހުން ޕްރޮގްރާމް ލައިވްކޮށްގެން ވާހަކަދެއްކޭނެތާ. މަޖިލިސް ތާ ނުގެންނެވޭނީ. ހަމަ ގަޑި ޖެހުނީމާ މަޖިލިސް ފީޑަށް ހަމަ އޮންއެއަރކޮށްލީމަ ނިމުނީތާ. އެހެންވީމާ، ޕްރޮގްރާމް ފެށޭނެ އެ ބޭފުޅުންނަށް ބައިގަޑިއިރު ކުރިން ވެސް. އެއީކީ މައްސަލަ އެއް ނޫން. ލައިވް ޕްރޮގްރާމެއް ފެށިދާނެ. މިތަން ހަމަ އަޅުގަނޑުމެންނަށް އޮންއެއަރ ވާނީ ހަމަ މަޖިލިސް ފެށުނީމައޭ. އޭގެ ކުރިން 20 މިނެޓް ކުރިން ކޮންމެހެން ޓެސްޓްކުރާކަށެއް މިތާ ހިނގާ ކަންތައްތައް ދައްކާ ހަދާކަށް އަޅުގަނޑަކަށް ވެސް ނުފެނޭ އިނގޭތޯ. އެހެންވީމާ، މިތަން ވެސް މި ހިނގާ ގޮތާއި ތަންކޮޅެއް ތަފްޞީލުކޮށް ސިޓީ އެއް ޓެކްނިކަލް ބޭފުޅުންގެ އެހީއާ އެކުގައި ފޮނުވާލަން އަޅުގަނޑަށް ވެސް ފެންނަނީ. ދެން މިއަދު ނުއެއް ނުނިންމޭނެތާ މެންބަރުން ނެތީމަ އެއް. 

ރިޔާސަތުން ވާހަކަދެއްކެވުން:

އާދެ، މިވަގުތު އަޅުގަނޑުމެން ކޮމެޓީގައި މި ތިއްބެވީ 4 މެންބަރުން ކަމަށް ވާތީ އަޅުގަނޑުމެން ކަމެއް ނިންމޭ ވަރަށް އަދި މެންބަރުން ނެތުމާ އެއްކޮށް އަޅުގަނޑުމެން ދެން އޮތް އެޖެންޑާ ނަންބަރަށް ޖެހިލާނަން. އެހެންނަމަވެސް މެންބަރުން ހަމަވެއްޖިއްޔާ އަޅުގަނޑުމެން އެޖެންޑާ ނަންބަރަށް އެނބުރި އައިސް ވޯޓަށް އަހާލާނަން. (ވަގުތުކޮޅަކަށްފަހު) އަޅުގަނޑުމެން ޖެހިލާނަން ޕާލިމެންޓްރީ ސަރވިސް މުވައްޒަފުންގެ އޮނިގަނޑާ މެދު ވާހަކަދައްކާލަން. މި އޮނިގަނޑުގައި މެންބަރުންނަށް ފާހަގަކުރެވިފައި ހުރި ކަންތައްތަކާއި މެދުގައި ވާހަކަދައްކާލަން އަޅުގަނޑު ފުުރުޞަތު ހުޅުވާލަން. (ވަގުތުކޮޅަކަށްފަހު) ޢަޒީ.
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑަށް ފެންނަނީ ޕާލިމެންޓްރީ ސަރވިސަސްގެ އޮނިގަނޑާ ބެހޭ ގޮތުން އަޅުގަނޑުމެން މެންބަރުންނަށް އަދި ރަނގަޅަށް އެ މައްސަލައިގެ ތެރެއަށް ވަދެވަޑައިގެން ދިރާސާކުރެވިފައި ނެތުމާ އެކު އަޅުގަނޑު ޤަބޫލުކުރަނީ އަންނަ ހަފްތާގެ ހޯމަދުވަހަށް އެޖެންޑާކޮށްފައި ވީކެންޑުގައި އަޅުގަނޑުމެން އޭގެތެރެއަށް ރަނގަޅަށް ވަދެލާފައި، އެއީ އެބަހުރި ކުދިކުދި މައްސަލަ ހުރިކަން ފާހަގަކުރެވޭތީ. އެހެންވީމާ، އަންނަ ހޮނިހިރު ދުވަހުގައި އަޅުގަނޑުމެން އެ މައްސަލައާ ބެހޭ ގޮތުން ނިންމުމަށް ރިޔާސަތުން ނިންމަވައިދެއްވުމަށް އަޅުގަނޑު ހުށަހަޅަން. 
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ތާއީދު.

ރިޔާސަތުން ވާހަކަދެއްކެވުން:

އާދެ، މިހާރު އެގޮތަށް ހުށަހެޅިފައިވާތީ އާއި ދެން އެހެންނަމަވެސް މެންބަރުން ވެސް އަޅުގަނޑުމެންނަށް ވޯޓަކަށް އެހޭ ވަރަށް ހަމަނުވާތީ އަޅުގަނޑު ގަސްތުކުރަނީ މި އެއްޗަކީ މުހިއްމު އެއްޗަކަށްވެފައި، މި އޮނިގަނޑަކީ މުހިއްމު އޮނިގަނޑަކަށް ވާތީވެ، މެންބަރުން ވަރަށް ރަނގަޅަށް މި ދިރާސާކުރުމަށްފަހު ނޫނީ ނިންމާލަންވާނެ އެއްޗެއް ކަމަަށް އަޅުގަނޑަށް ޤަބޫލުކުރެވޭތީވެ ދެން އެހެން ބައްދަލުވުމެއްގައި މި އެޖެންޑާކޮށްގެން ކުރިއަށް ގެންދާ ގޮތަށް އަޅުގަނޑު ފަސްކޮށްލަން. އާދެ، އިތުރުކަމެއް މިއަދު އެޖެންޑާގައި ނެތުމާ އެކު އަޅުގަނޑު މިއަދުގެ ބައްދަލުވުން ނިންމާނާލަން. ވައްސަލާމްޢަލައިކުމް.

